
Кирисиў

Усы жылы Республикамызға белгили шайыра Гүлистан Дəўлетова  60  жасқа
толады.   Бул сəне Қарақалпақстан Республикасында ҳəм Мəлимлеме китапхана
мəкемелеринде кең түрде белгиленбекте.  Усы мүнəсибет пенен Мəлимлеме-
китапхана орайының илимий методикалық бѳлими тəрепинен «Кеўиллерге нур
таратқан шайыра» атамасында методикалық қолланба ислеп шығылды.  Биринши
бѳлим «Əдебият шайдасы» деп аталып,  бунда Г.Дəўлетованың ѳмири хəм
дѳретиўшилик хызмети хаққында сѳз етиледи.  Екинши бѳлим «Сени Ўатан деймен,
ҳаял демеймен» деп аталып,  бул бөлимде китап оқыўшылар менен ушырасыў
кешесиниң методикалық жол-жобасы берилмекте.  Үшинши бѳлимге Мəлимлеме
китапхана мəкемелеринде шѳлкемлестирилетуғын «Шайырлықтың илəҳий əлеми»
атамасында китап көргизбесиниң методикалық жол-жобасы ҳəм соңында пайдаланған
əдебиятлар дизими берилген.

«Əдебият шайдасы»
Гүлистан Дəўлетованың өмири ҳəм дөретиўшилик хызмети

Республикамызға белгилили шайыр,  «Дослық»  ордениниң ийеси   Гүлистан
Дəўлетова         1959 - жылы 20 - ноябрьде Шымбай районының Шахаман аўылында
туўылды.

Усы райондағы Гагарин атындағы орта мектепти 1976-жылы тамамлап, аўылда
жумысшы болып иследи.  1983-жылы Нөкис мəмлекетлик университетиниң роман-
герман филологиясы факультетиниң англичан тили,  1993-жылы усы университеттиң
филология факультетиниң қарақалпақ тили ҳəм əдебияты қəнийгелигин питкерген.
Мектепте муғаллим,  университетте ассистент оқытыўшы,  Нөкис қалалық халық
билимлендириў бөлиминиң баслығы болып иследи.

Оның туңғыш қосықлары  «Əмиўдəрья»  журналында,  республикалық ҳəм
районлық газеталарда жарық көрди.  Оның  «Əжинияз поэзиясында дəстүр ҳəм
жаңашыллық»  (1997-жыл)  монографиясы менен  «Əжинияз поэзиясында руўхый
дереклер»  (1998-жыл),  «Руўхыйлық-əдебият өлшеми»  (1998-жыл),  «Инсан тəрбиясы
балалықтан басланады» (1999-жыл) атамасындағы илимий китапшалары ҳəм  «Сениң
дəртиң менен жасайман,  ҳаял»  (2001-жыл),  «Аёл ишқи»  (2001-жыл),  «Қыз тахтым»
(2009-жыл), «Гузги толғаныслар»  (2012),  «Тумар қыз»  (2014), «Қəлбимдеги
естелик»  (2017)  қосықлар топламлары басылып шығып,  китапқумарлар тəрепинен
сүйип оқылмақта.  Бул топламлардағы дөретпелеринде   Ана-Ўатан ҳəм ана образын
ашып бериўдеги шайырдың шеберлиги толық көзге тасланады. Поэтик ҳəм
публицистикалық руўх, шығыс  ырғақлары, муашшах, ғəззел, рубайы, ҳикмет, терме-
толғаў бабындағы татлы,  шийрин,  қуўанышлы ҳəм дəртли,  ҳəсиретли,  қайғылы
қатарлар оқыўшыға ой салып толғандырады.

Əдебияттың барлық жанрларында автор турмыслық материалды ѳз жүреги
арқалы сезиниўи, ѳзиниң жан сезими менен суўғарылыўы шəрт. Бул лирикаға да тəн
болып,  онда шайырдың руўхый дүньясының байлығы,  фантазиясы,  жоқары
адамгершилик сезимлери эпикалық шығармалардағыдай басқа персонажлар арқалы
емес,  ал шайырдың лирикалық  «мени» арқалы бериледи.  Мине,  соның ушын шайыр
лирикада ѳзиниң ой-сезимлерин кең түрде сəўлелендиреди.

Ҳаял-қызлардың тəбиятындағы адамгершилик пазыйлети   Гүлистан
Дəўлетованың кѳп ғана қосықларының темасы.  «Бейиштен орныңды табасаң ҳаял»,
«Қарлығаш екен қыз бала…»,  «Ҳəзирети ҳаял»,  «Гулайша апа»,  «Мен қызыман



қарақалпақ халқының», «Қызлары бар халқымның», «Ҳаял элегиясы», «Ҳаяллар»,
«Бахытты күтиўден жалықпаң, ҳаяллар», «Естелик орнатың ҳаялға», «Мəрдана ҳаял»,
«Муңлас қус қарлығаш», «Əзизим ана», «Меҳирдиң бағы ѳзиң əжапа», «Ана  ғаз
туўралы баллада», «Арал арыўының монологы», «Қəлбимдеги ҳəйкел», «Қызыңман»
сыяқлы қосықларында бул тема миллий мəдениятымыздың руўхында күшли деталлар
ҳəм сүўретлеў қураллары арқалы ашып берилген.

 «Гүзги толғаныслар» қосықлар топламы Өзбекстанда жылдың «Ең жақсы
қосық топламы» конкурсында сыйлы үшинши орынды алыўға миясар болды.
Қосықлары шет тиллерге аўдарылып, китапша етип басып шығарылды. «Өзбекстан –
Ўатаным мениң» көрик таңлаўларында қосықлары сыйлы биринши, екинши
орынларды ийелеп келмекте.

Гүлистан Дəўлетованың «Ана жер -Ана»  қосығында перзентлик   парызымды
қəйтсем ѳтермен деп шақырық салыўы, эмоционал ҳəм эстетик ҳалатта тəлим-тəрбия
бериўи руўхымызды пəклейди. Қосық метафоралық ой пикир тереңлиги менен
поэтикалық аналогиялар тийкарында шайыраның қəдирдан ана жерге деген шексиз
мухаббатын кѳремиз.
«Жақсы қандай болады» деген қосығында

«Жақсы перзент жайма-шуўақ жаздай болар,
Нар ийдирген жағымталлы саздай болар,
Қабыл перзент тойғанына толыспайды,
Кəрўан жолда кѳш тартқанын кѳргениңде,
Дүньяның дəрт, ғалма-ғалы аздай болар»  деп, қосықта жақсы перзент «жақсы

жигит пүткил елдиң баласындай»  жаксы ата «Мерекеде салтанатлы сəн береди,
қундыз бѳрик, қамқа тонның жағасындай». Ал, «Жақсы ҳаял, жыллы уйдиң
ханасындай, Жайма – шуўақ жаманға да жатлығы жоқ, қанатлайды ҳəммени ѳз
баласындай», «жақсы ағаның жүрек дүбирлиси  Байшубардай жер танабын қуўырып,
халқы ушын туўылғандай» болады екен. Қулласы қосықта  жақсы ини, жақсы қыз,
жақсы келинге де ѳзиниң шайырлық баҳасын берген. Ондағы пикир ҳəм
анықламалардың кѳбиси бурын айтылып жүргендей түйилгени менен қосықта жаңа
образ, жаңа теңеў ҳəм халықтың жалпақ тили  таланттан туўылған кѳркемлик пенен
жаңаша еситиледи.

Əдебият сѳзден басланады. Ол поэзияда пүткиллей нəзиклесип, шырайланып,
суўретленип атырған адам  ямаса кѳринислерди жүрегине жеткериў менен жоқары
сезим оятады. Сонлықтан да, шайырдың сѳзлерди үйлестириўи, оған сəн бериўи
жақсы кѳркемлик пайда етеди. Оны сыйқырлап, жуқалаў астарлап жеткереди.
Шайырдың «Гүзги толғаныслар»  қосықлар топламында қосықларының тийкарғы
леймотиви – ҳаял, оның философиясы менен  психологиясы. Ол енди тек ана емес,
ѳзин Ўатан тымсалында кѳреди. Бул еки түсиник  бири-биринен айырылмастай
муқаддес екенин шайырлық тил, йош ҳəм философия менен дəлийллеўге ҳəрекет
етеди.  Шайырдың Ўатан қосығында толып тасып жазған қосықлары топламда
баршылык.  «Ўатансаң – ҳаял» шығармасында :

Өзиңнен таралып гѳззал сезимлер,
Жаўрап қалар сенсиз байрам -бəзимлер,
Алладан кейинги жаратқан ѳзиң,
Жолыңа паяндоз мыңсан тəжимлер,
Шаңарактың ырыс-дəўлети ҳаял», дейди де,
«Шахлар да жүгинип саған барады,
Мəзи қулақ қоймағандай кѳринип,
Түбинде ақылды сеннен алады» .



Ал,  сен «бир қолды ат етип, бирин қамшылап, гүпшеклеўсиз кѳшти тартасаң ,ҳаял»
деп улығлайды ҳəм кейнинде :

«Бийдəртлердиң кеўлинде ғам, шери жок,
Сениң бағрың дəртли, пүтин жери жоқ,
Ғыжлап турған сексеўилдиң шоғындай,
Қəлбинде от, бирақ, түтин жери жоқ,
Сонда ҳəм таўыстай таўландың ҳаял…
Досларың жаныңа келер жағалап,
Сиңлиң, бийкешиңди койдың «тағалап»,
Мың сан тəшўишлерге толы дүньяда,
Ул-қызың тарықса келер сағалап,

                     Бəрин жайғастырған Ўатансаң, ҳаял», деп бəнтин басады.
       Ҳаял жүреги, ҳаял мухаббаты Ўатан ишиндеги киши Ўатан екени, уллы Ўатан
усындай адам жаны  уяларының жыйынтығы екенин уғыныўға  бағдарлайды.

Шайырдың қосықларындағы ҳаял тѳзимли, парасатлы, ерли-зайып
ортасындағы ўақытша түсинбеўшиликлерде кѳнлигиўди де,  сабыр тақатты да
билетугын : «Ериң- пириң оған үмит артасаң,
                      Қолласпаса қапты ѳзиң тартасан» деп болып:
                     «Қазанға  - кап, шѳмишке сап боласаң,
                      Қырқ жаныңды қырқып, қыршып толасаң,
                      Пүтин шықсаң дийирманның тасынан,
                      Ығбал – бахыт туғырына қонасаң,
                      Өмирдиң рəўшаны, мазмуны ҳаял», дейди.

Татлы ҳəм қыйыр-шыйыр ѳмирде усындай пидайы хожалықтың уйытқысын
айнытпай, перзентлерди ата-ана мийрине қор-зар етпеў ушын ѳзин отка урып, суўға
таслайтуғын  дана ҳаялларымыз бар.

Шайырдың «Кѳк кѳйлек» деген қосығында халқымыздың əсирлер бойы
ерискен шеберлигиниң ең бəлент шыңларының бири есапланған «Кѳк кѳйлек»ке :
«Бул не деген сабыр, ақыл парасат,

Бир кѳйлекти тѳрт жыл тиккен сорасам»,  деп болып :
«Ақ я қызыл емес, қатаң реңсең,
Дəстүрге қарасам, матам реңсең» деп сораў қояды.
Расында да бизиң ҳаялларымыз азада матамда үстине кѳк кийген. Шайыр бул

сораўды ортаға таслайды да, жуўабын табады.
Жуўмақластырып айтқанда, ғəрезсизлик дəўириндеги қарақалпақ ҳаял-қызлар

поэзиясының ўəкили Гүлистан Дəўлетова лирикасы идеялық- тематикалық ҳəр
қыйлылыққа тəн. Əсиресе, бүгинги күн машқалалары  шебер түрде кѳтерилген. Оның
лирикалық қосықларында публицистикалық сыпат пенен лиризм қарысып кеткен ҳəм
ѳзиниң эстетикалық тəсирин күшейткен. Шайырдың пикирлери философиялық
тереңлиги, аўыспалы мəниси, символикалық образларға  байлыға менен айырылып
турады. Булардың барлығы шайырдың таланты ҳəм машақатлы изленислериниң
жемиси болып табылады.

Гүлистан Дəўлетованың бир қатар қосықларына  нама жазылып, кѳпшиликтиң
сүйип тыңлайтуғын қосығы сыпатында атқарылып та жүр. Олардан :  Қəдир Ҳилалов
намасына «Сезбедиң бе сен», «Қыз сағынышы», «Қыз сыры» ҳəм тағы басқа.
Усындай ийгиликли дѳретпелери  менен ѳз оқыўшысына ийе  шайыра Гүлистан
Дəўлетоваға жаңадан-жаңа йощ, илҳам ҳəм пəрўазлар  яр болыўын тилеймиз.



Гүлистан Дəўлетова 2006-жылдан  Қарақалпақстан Республикасы Жазыўшылар
аўқамының ағзасы.  2019-жылы ҳаял-қызлар байрамы мүнəсибети   менен шайыр
Гүлистан Даўлетова «Дослық»  ордени менен сыйлықланды.

Гүлистан Дəўлетованың  алған  сыйлықлары

1.  Өзбекстан Республикасы Президенти Ш.Мирзиёевтың   пəрманы тийкарында  2019
жыл  8–  март халықаралық ҳаял-қызлар күни мүнəсебети менен    «Дослық»  ордени
менен сыйлықланды.

«Сени Ўатан деймен, ҳаял демеймен» атамасында
китап оқыўшылар менен шөлкемлестирлетуғын ушырасыў кешесиниң

методикалық жол-жобасы

Сѳз шебери хəм жəмийетлик искер,  қарақалпақ   əдебияты тараўын байытыўда
үлкен үлес қосып киятырған,  тиллерге кѳп алынып атырған шайырамыз   Гулистан
Дəўлетова  быйыл 60-жасқа толмақта.

Усы мүнəсибет пенен Мəлимлеме-китапхана мəкемелеринде өткерилетуғын
ушырасыў кешесин шөлкемлестириўди усыныс етемиз.  Бул кешеде Гулистан
Дəўлетованың ѳзи менен ушырасып кешемизге шайыра апамыздың өмири ҳəм
дөретиўшилик мийнетлерин китап оқыўшыларға кеңнен үгит-нəсиятлаў мақсетинде
шайырлар,  жазыўшылар,  əдебиятшы илимпазлар,  Г.  Дəўлетованың өмири ҳəм
дөретиўшилик хызметлери менен қызығыўшы китап оқыўшылар ҳəм студент
жаслары қатнасса болады. Соның менен биргекеше қатнасыўшылары, студент жаслар
тəрепинен көркем оқыўлар,  шайырдың нама қосықларынан дүзилген концерт
бағдарламаларын шөлкемлестириўди усыныс етемиз.

«Шайырлықтың илəҳий əлеми»
атамасында шөлкемлестирилетуғын китап көргизбесиниң методикалық жол-

жобасы

Қарақалпақ халқына белгили шайыра   Гулистан Дəўлетова быйыл  60-жасқа
толмақта.  Бул сəнеге бағышлап китапханаларда оның шығармаларына,  қосықларына
тийкарланып китап көргизбесин шөлкемлестириўди усыныс етемиз. Бул көргизбениң
бас темасын «Шайырлықтың   илəҳий əлеми» деп атадық.  Китап көргизбемиз
оқыўшыларға аңсат,  түсиникли болыўы ушын көргизбемизди еки бөлимнен ибарат
етиўди мақул көрдик.

1-бөлим: «Шахаманнан басланар Ўатан» деп аталып   бул бөлимге
шайыраның  өзиниң дөретпелери  қойылады.

2-бөлимде: «Гүзги толғаныслар» делинип,  бул бөлимге оның   дөретпелери
ҳаққында   жазылған  шайыр-жазыўшылардың  пикирлери, журналистлердиң  газета-
журналларда жəрияланған очерклери   ҳəм   мақалалары орын алады ҳəм мағлыўмат-
бибилиография бөлими тəрепинен ислеп шығылған əдебиятлардың усыныў дизими
қойылса болады.

